
1. Կազմակերպության անվանում

«Ֆիլմադարան» կինոմշակույթի զարգացման հասարակական կազմակերպություն

2. Կազմակերպության գտնվելու վայրը
Հայաստանի Հանրապետություն, ք. Երևան 0052, Աղասու փողոց 30

3. Ծրագրի անվանումը
«Ծիրանի ծառ» վավերագրական ֆիլմերի միջազգային փառատոն (Ազգագրություն և մարդաբանություն)

3.1. Բովանդակությունը

      «Ծիրանի ծառ» վավերագրական ֆիլմերի միջազգային փառատոնը «Ֆիլմադարան» կինոմշակույթի զարգացման հասարակական կազմակերպության գլխավոր նախաձեռնություններից է: Սա ոչ միայն զանազան մարդկանց, ժողովուրդների ու համայնքների «զարկերակը» պատկերող վավերագրական ֆիլմերի տոն է, այլև մի հարթակ, որտեղ աշխարհի տարբեր ծայրերից եկած կինոգործիչները կարող են հանդիպել, զրուցել ազատ մթնոլորտում, քննարկել գաղափարներ գուցե և կազմելով հետագա համագործակցության ծրագրեր:
Այս տարի փառատոնը կկայանա հոկտեմբերի 1-5-ը և նրա լիամետրաժ և կարճամետրաժ մրցութային ծրագրերում կընդգրկվի ընդհանուր առմամբ 30 ֆիլմ՝ 25 երկրից: Բացման արարողությունը տեղի կունենա Երևանի «Մոսկվա» կինոթատրոնում «Մի ամռան խրոնիկա» (1961) ֆիլմի ցուցադրությամբ՝ նվիրված անվանի ֆրանսիացի կինոռեժիսոր Ժան Ռուշի 100-ամյակին: Իսկ բացման ընդունելությունը կլինի երևանյան «Մետաքսի ճանապարհ» հյուրանոցի բացօթյա սրահում՝ ծխացող թոնրի շուրջ, ազգային երգուպարի մթնոլորտում: Այնուհետև՝ հաջորդ օրը, մասնակիցները կմեկնեն Ուջան, որտեղ և կանցկացնեն մնացյալ 4 օրը: Նրանք ապրելու են հյուրընկալ գյուղացիների տներում և յուրաքանչյուր օր հաց են կիսելու նրանց հետ: Մասնակիցների բնակության համար ընտրվել են այնպիսի տներ, որոնցում երեխաները տիրապետում են անգլերենին: Այսպիսով՝ ուջանցի երեխաները կլինեն փառատոնի կամավորները: Գյուղում մշակութային կյանքն աշխուժացնելու համար լինելու են մրցութային և արտամրցութային ֆիլմերի բացօթյա ցուցադրություններ, զանազան համերգներ, խնջույքներ: Փառատոնի շրջանակներում կանցկացվի նաև արդեն ավանդական դարձած «Կինո, ազգագրություն, մարդաբանություն» խորագրով գիտաժողովը: 

Փառատոնային ֆիլմերը տարվա ընթացքում կցուցադրվեն Հայաստանի տարբեր մարզերում՝ գյուղերում և քաղաքներում՝ որպես առանձին նախագիծ:  

«Ծիրանի ծառ» կինոփառատոնի գործընկերներն են` «Մոսկվա» կինոթատրոնը, «Family Care» հիմնադրամը, «Muscari» ընկերությունը, Ժողովրդական արվեստի «Հանգույց» հիմնադրամը, «Ոսկե ծիրան» Երևանի միջազգային կինոփառատոնը, Հայաստանի կինեմատոգրաֆիստների միությունը:

3.2.  Նպատակը

- ծանոթացնել լայն հանրությանը ժողովուրդների սովորույթներին և ավանդույթներին, ժողովրդական արվեստին ու արհեստներին,
- հետաքրքրել երիտասարդ հայ կինոգործիչներին ազգագրական և մարդաբանական նյութով՝ խթանելով նրանց որոնումներն այդ ուղղությամբ,
- ծանոթացնել հանրության և հայ կինոգործիչներին վավերագրական կինոյի նոր զարգացումներին,

- ծանոթացնել արտասահմանցի կինոգործիչներին հայ մշակույթին և կենցաղին,

- ստեղծել զանազան ազգերի կինոգործիչների ազատ մասնագիտական շփման հարթակ,
- խթանել զանազան մշակույթների երկխոսությանը,
- աշխուժացնել մշակութային կյանքը Ուջան գյուղում,

- ծանոթացնել հայ գյուղացուն համաշխարհային վավերագրական կինոյի ձեռքբերումներին:

3.3. Անցկացման վայր
Փառատոնը տեղի կունենա Երևանում և Արագածոտնի մարզի Ուջան գյուղում: Բացման արարողությունը տեղի կունենա Երևանի «Մոսկվա» կինոթատրոնում «Մի ամռան խրոնիկա» (1961) ֆիլմի ցուցադրությամբ: Նույն կինոթատրոնի փոքր դահլիճում հոկտեմբերի 1-ից 5-ը կցուցադրվեն փառատոնի բոլոր մրցույթային ֆիլմերը: Բացման ընդունելությունը կլինի երևանյան «Մետաքսի ճանապարհ» հյուրանոցի բացօթյա սրահում: Այնուհետև՝ հաջորդ օրը, մասնակիցները կմեկնեն Ուջան, որտեղ և կանցկացնեն մնացյալ 4 օրը: Գյուղում մշակութային կյանքն աշխուժացնելու համար լինելու են մրցութային և արտամրցութային ֆիլմերի բացօթյա ցուցադրություններ, զանազան համերգներ, խնջույքներ:
3.4. Անցկացման ժամկետ
1-5 հոկտեմբերի, 2017 թվական:

3.5. Ակնկալվող արդյունքներ
- Ավանդական հայկական գյուղը մի քանի օրով կդառնա միջազգային կինոփառատոնի անցկացման վայր,

- հայ հանդիսատեսը կտեսնի ժամանակակից վավերագրական կինոյի ընտրանի, որտեղ պատկերված են զանազան ավանդույթներ, սովորույթներ, բնավորություններ,
- այլազգի կինոգործիչները կծանոթանան հայ մշակույթին և կենցաղին՝ խթանելով միջմշակութային երկխոսության զարգացմանը,
- հայ գյուղացին բացառիկ հնարավորություն կունենա տեսնելու աշխարհի տարբեր ծայրերում նկարված վավերագրական ֆիլմեր և շփվել այդ ֆիլմերի հեղինակների հետ,

- երիտասարդ հայ կինոգործիչները հնարավորություն կունենան շփվելու իրենց արտասահմանյան գործընկերների հետ՝ հարստացնելով իրենց մասնագիտական փորձը և նաև կազմելով ապագա համագործակցության նախագծեր:
